
శా. గాండీవప్రవిముక్తనిష్ఠురమహాకాండప్రకాండంబులన్

ఖండించె న్బ్రతిబాణఘట్టనమునం గందర్పవిద్వేషి యా

తం డాశ్చర్యము నొంది బాపురె పుళిందశ్రేష్ఠ యంచు న్భుజా

దండాహంకృతి వెండియుం బఱపె శాతక్రూరనారాచముల్. 68



శా. ప్రారంభం బొకయింత లేకను దృణప్రాయంబున ట్లొందఁగాఁ

గ్రూరాజిం దెగనేసెనో నఱికెనో కొవ్వాఁడిఱంపంబుచే

నీరీతిం దునుమాడవచ్చునె యనన్ హేలాగతిం ద్రుంచె దు

ర్వారాహంకృతి నీశ్వరుండు విజయాస్త్రవ్రాతమున్ వ్రేల్మిడిన్. 69



క. శితికంఠుఁ డేయుశరములు, ప్రతిహతములు సేయు నరుఁడు పార్టునిశరముల్

శితికంఠుఁ డేయుశరములఁ, బ్రతిహతములు సేయు బహుళబాహాప్రౌఢిన్. 70



క. క్రూరతరహరనరాశుగ, నారాచశిలీముఖాదినానాస్త్రఘటా

నీరంధ్ర మైననభమునఁ, గారుకొనియె గాఢ మంధకారము దిశలన్. 71



క. ఓంకారగాండివజ్యా, టంకారంబులు నభఃకటాహము నిండెన్

శంకరకపికేతుభుజా, హంకారనిరంకుశాహవాంగణభూమిన్. 72



వ. ఇ ట్లోహరిసాహరి నల్లాడుహరార్జునులయందు. 73



క. శరధులు యుగాంతవేళా, శరధులునుం బోలె నయ్యు శరశూన్యంబుల్

సురపతిసూతికిఁ బరమే, శ్వరమాయాశక్తి నపుడు సమరాగ్రమునన్. 74



మ. తెలివిం బొందక యుండె నెమనమునం దివ్యాస్త్రమంత్రాక్షరం

బులు శారద్వతకుంభసంభవులసంభోదంబు సర్వంబు ని

ష్ఫల మయ్యెన్ వృథ యయ్యె నాంతరకృపాభ్యాసంబు గాండీవికిన్

గలహక్షోణిఁ బినాకపాణికుహనాకౌటిల్యశిల్పంబునన్. 75



క. నిటలవిలోచనమాయా, ఘటనమునఁ గిరీటి తనప్రగల్బత చెడినన్

గుటిలముగ బోమలు ముడిచెను, గటకటఁబడఁ దొడఁగెనపుడు కరము సెమర్చెన్.76



శా. కాండక్షీణత నాయిషుచ్ఛటలకుం గల్గెంగదే నాధనుః

పాండిత్యం బెటువోయె నొక్కొ యని చెప్పం జిట్టలౌఁ గాక యీ

తం డీలాగునఁ బోవువాఁడె మయిమైఁ దా నంచు గర్వోద్ధతిన్

గాండీవంబున బూన్చి వేయఁ దొడఁగె న్గాండీవి గంగాధరున్. 77



క. మృడు నెన్నఁడు శరములఁ గ, వ్వడి బొదువం దొడఁగె గాండివంబున నపుడే

యుడుగక పొడమెడుభయమున, వడఁకులగుబ్బతికుమారి వడవడ వడఁకెన్. 78

		 ఈ పేజీలో చివరి మార్పు 7 జూన్ 2020న 04:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

